
Naqqiut 
 

Inuussutissarsiornikkut politikkimi kulturikkut inuussutissarsiuteqarnerup aningaasarsior-
nikkut ingerlatsinermi sukarsuit sisamaattut inissinneqarnissaa pillugu Naalakkersuisut 
suliaqaqqullugit peqquneqarnissaannut Inatsisartut aalajangiiffigisassaattut siunnersuut.  
(Inatsisartunut ilaasortaq, Aleqa Hammond, Siumut) 
 
Akissuteqaat 
(Inuussutissarsiornermut Aatsitassanullu Naalakkersuisoq) 
 
Siullermeerlugu suliarineqarnera 
 
Naalakkersuisut isumaqarput siunnersuuteqartup saqqummiussaa soqutiginarluartuusoq, aammalu 
kulturikkut suliat suliaqartullu aningaasarsiornikkut iluaquserneqarlutillu inuiaqatigiinnut 
iluaqutaalernissaannut ikorfartuutaalluarsinnaasoq.  
 
Aammattaaq Naalakkersuisut siunnersuuteqartoq isumaqatigaat kulturikkut nutaaliorsinnaassuseq 
piginnaasallu angusaqarfiulluartumik inuussutissarsiutinut pioreersunut akulerullugit 
piorsarneqarsinnaasut, soorlu takornariartitsinermut, nunami inuutissarsiutinut, nunalerinermi, 
aalisarnermi, piniarnermi kiisalu aatsitassarsiornermi ikummatissarsiornermilu. Suleqatigiinneq 
attaveqatigiinnerlu inuussutissarsiutinut kulturimullu iluaqutaasussaq. Inuutissarsiornerup kulturillu 
ataqatigiinnerulernerisa kulturip suliassaqarfittut allamut nuuttariaqalerneranik 
kinguneqartariaqanngilaq. 
 
Tamannarpiaq peqqutaavoq Naalakkersuisut ukiaanerani ataatsimiinnermi matumani 
saqqummiutissammassuk "Misigisassianik nioqquteqarnerup piorsaavigineqarnera pillugu 
nassuiaat". Qilanaaraara Inatsisartuni ilaasortat pineqartoq pillugu immersueqataanissaat, 
taamaaliornikkut piorsagassaq nutaaq ataatsimoorullugu ineriartortissinnaaniassagatsigu. 
Nassuiaatikkut saqqummiukkusutarput tassaavoq misigisassianik nioqquteqarnerup siunissami 
inuutissarsiutitut aningaasarsiorfissatut periarfissatsialaassusaa. Aammattaaq Naalakkersuisut 
ersersinniagaat tassaavoq kulturip inuutissarsiutillu sungiusimaneqareersut akornanni nukittoqutinik 
pikkoriffigisanillu atorluaaqatigiissinnaaneq. 
 
Ataatsimoorullugu aningaasarsiornitta qaffassarnissaanut nutaanik eqqarsaqatigiittariaqarpugut, 
taamaatullu nutaamik eqqarsarneruvoq misigisassianik nioqqutissiorsinnaanerup piorsarnissaa. 
Misigisassianik nioqqutissiorneq tassarpiaavoq inuussutissarsiornikkut pingaartinneqareersut suli 
sukasarneqarnerunissaannik kinguneqarsinnaasoq, soorlu takornariaqarneq eqqarsaatigalugu. 
Misigisassianik nioqquteqarnerup ineriartortinneratigut aamma nunarsuup sinneranik 
niueqateqarlunilu attaveqarniarnermut Naalakkersuisut pingaartitaannut naapertuuttuuvoq. 

Misigisassianik nioqquteqarnikkuttaaq pitsaasumik ineriartortinneqarsinnaapput kulturitta 
ersersissinnaasai takutissinnaasaalu assigiinngeqisut. Taamaalilluta oqarsinnaavugut misigisassianik 
nioqquteqarneq marloqiusamik iluaquteqartoq, tassami kulturi siuarsarneqassaaq aammalu 
inuutissarsiut nutaaq piorsarneqassalluni. 
 
Naalakkersuisut tapersersorpaat siunnersuuteqartup angorusutai, kisiannili qulaani 
nassuiarneqareersutut ingerlatat aallarnisarneqareersut suliamut pineqartumut tunngassutillit 
peqqutigalugit siunnersuutip itigartinneqarnissaa Naalakkersuisut inassutigaat. 
 


